Коми Республикаса Каналан Сӧветӧ

2019 вося йирым тӧлысь 1 лунсянь ӧшым тӧлысь 31 лунӧдз
гражданасянь воӧм гижӧда шыӧдчӧмъяс видлалӧм
Коми Республикаса Каналан Сӧветӧ (водзӧ – Каналан Сӧвет) 2019 вося йирым тӧлысь 1 лунсянь ӧшым тӧлысь 31 лунӧдз воис 213 шыӧдчӧм, сы лыдын 79 гижӧда шыӧдчӧм (сы лыдын 45 асшӧр шыӧдчӧм, гражданалӧн ӧтувъяссянь 19 да котыръяссянь 15 шыӧдчӧм).

Став гижӧда шыӧдчӧм лыдысь быд коймӧд письмӧ (26) воис электроннӧй документӧн: Ӧтуввез-водзвежӧс пыр, мый меститчӧма Ӧтуввезйын Каналан Сӧветлӧн официальнӧй сайтын, либӧ электроннӧй пошталӧн официальнӧй инпас вылӧ.

Письмӧясыс воисны республикалӧн дас вит муниципалитетса олысьяссянь. Медтшӧкыда Каналан Сӧветӧ шыӧдчылісны Сыктывкарса олысьяс (38). Отчётнӧй кадколастын 6 шыӧдчӧм воис странаса мукӧд дінмуысь – Москва, Ростов-на-Дону, Москва обласьтса Щелково да Челябинск обласьтса Магнитогорск каръясысь.

Коми Республикаса Каналан Сӧветӧ

2019 вося ІV кварталын воӧм
гижӧда шыӧдчӧмъяслӧн тематика

Гижӧда шыӧдчӧмъяссӧ видлалӧмыс петкӧдлӧ, мый гражданаӧс медся ёна майшӧдлӧны канмукӧд, йӧзкотыркӧд да политикакӧд (на лыдын олан пунктъяс социальнӧя да экономика боксянь сӧвмӧдӧмкӧд, канму власьт органъяслӧн, меставывса асвеськӧдлан органъяслӧн да ӧтйӧза организацияяслӧн уджкӧд), социальнӧй юкӧнкӧд (йӧзлысь дзоньвидзалун видзӧмкӧд, социальнӧй мынтӧмъяскӧд, йӧзӧс могмӧдӧмкӧд, кокньӧдъяскӧд) йитчӧм юалӧмъяс, а сідзжӧ экономикакӧд, стрӧитчӧмкӧд, вӧр-ва озырлункӧд йитчӧм юалӧмъяс да, кыдзи и 2019 во чӧжӧн, оланін да коммунальнӧй овмӧсын мытшӧдъяс.

Республикаса вужвойтырлӧн шылада-драмаа театрысь котыр корӧ отсавны пыртны уджӧ театрса зал. 2018 воын театрса зданиесӧ заводитісны дзоньтавны, уджъяссӧ вӧчисны ыджыд торкалӧмъясӧн, та вӧсна Коми Республикаса культура министерство шыӧдчис пӧдрадчикъяс вылӧ ёрдӧ, да ӧні ёрдын видлалӧны лоӧмторсӧ. Тайӧ эз сет позянлун восьтыны выль театральнӧй сезон.

“Интауголь” акционер котырлӧн профсоюзнӧй организация корӧ решитны юалӧмсӧ сы серти, мый шахта тупкӧм йылысь помшуӧм примитӧм вӧсна пособиеяссӧ оз мынтыны.

“Вермытӧмъяслӧн ставроссияса котыр” ставроссияса ӧтйӧза организациялӧн Коми республиканскӧй организация аттьӧалӧ “Вермытӧмъясӧс реабилитируйтӧм вылӧ федеральнӧй лыддьӧгӧ пырттӧм содтӧд техническӧй средствоясӧн могмӧдӧм” уджтас примитӧмысь. Коми Республикаын дінму юкӧн корӧ 2020 воын 2 пӧв содтыны индӧм уджтас вылӧ сьӧмсӧ да вичмӧдны 3 миллион шайт.

“Вермытӧм челядьӧс быдтысь бать-мамлӧн да ментальнӧй да мукӧд торксьӧма 18 арӧсысь ыджыдджык вермытӧмъяслӧн, кодъяслысь интересъяссӧ колӧ петкӧдлыны, ставроссияса организация” ставроссияса ӧтйӧза организация вӧзйӧ лӧсьӧдны вермытӧм челядьлы ветлӧмӧн паллиативнӧй отсӧг сетысь бригадаяслысь служба, медицина оборудованиеӧн вежласян фонд сы могысь, медым сетны оборудованиесӧ сыын нуждайтчысь семьяяслы; бурмӧдны транспорт инфраструктура. Сідзжӧ найӧ корӧны пыртны реабилитируйтан техническӧй средствояс лыддьӧгӧ мыссьӧдӧм вылӧ приспособление, велӧдӧм сьӧмӧн могмӧдӧмсӧ арталігӧн кыпӧдан коэффициент, ӧнія льготаяс лыдӧ содтӧд пыртны реабилитируйтанінӧдз либӧ диагностика нуӧданінӧдз сынӧд транспортӧн ветлӧм вылӧ льгота да с.в.

“Коми войтыр” дінмукостса ӧтйӧза ӧтмунӧмӧс Кулӧмдінын петкӧдланін конференция нуӧдӧм бӧрын ыстіс резолюция, кӧні вӧзйӧ шыӧдчыны Россия Федерацияса Федеральнӧй Собраниелӧн Каналан Думаӧ Ва, Вӧр, Сьӧмкуд, Оланін кодексъясӧ вежсьӧмъяс пыртӧм могысь, Россия Федерацияса гӧгӧртас видзан министерствоӧ – лесникъяслысь лыдсӧ содтӧм могысь. Сідзжӧ представительство вӧзйӧ чинтыны сиктса районъяслы электрическӧй да шоныд энергия вылӧ тарифъяссӧ, могмӧдны ылысса олан пунктъяссӧ Ӧтуввезйӧн да мукӧдтор.

ЛДПР Комиын дінму юкӧн ыстіс митинглысь резолюция, кӧні вӧзйӧ дугӧдны республикаӧ лӧп-ёг вайӧмсӧ, шыӧдчыны Россия Федерацияса Президент дорӧ Архангельск обласьтса Шиес станцияын свалка стрӧитӧмсӧ дугӧдӧм йылысь корӧмӧн. ЛДПР Комиын дінму юкӧн вӧзйӧ индыны челядя семьяяслы пособиеяссӧ гӧля олысь статус вылӧ видзӧдтӧг, сетны гӧлӧс Россия Федерацияса Президент дорӧ шыӧдчӧмлӧн проект вӧсна, кӧні корӧны вичмӧдны республикалысь 100 во пасйӧм кежлӧ содтӧд сьӧм.

Сыктывдін районса олысьяс ыстісны Выльгорт сиктын му участокъяс киын кутысьяслысь, кодъяслы районса администрация оз сет позянлун кыпӧдны керкаяссӧ тайӧ му участокъяс вылын, митинг бӧрын примитӧм резолюциясӧ да корӧны Каналан Сӧветӧс отсавны разьны мытшӧдсӧ.

Печора карын олысьяс ыстісны “Сияние Севера” спорт да йӧзлысь дзоньвидзалун бурмӧдан комплекс муниципальнӧй асшӧрлуна учреждениеын лоӧм ситуация серти митинглысь резолюциясӧ, кӧні юӧртӧны, мый найӧ оз эскыны спорт школаӧн веськӧдлысьяслы, да корӧны дугӧдны хоккей секцияысь сьӧм босьтӧмсӧ, бӧр восьтыны венласьӧм-тышкасьӧм серти секция да мукӧдтор.

“Лойма” сикт овмӧдчӧминса администрация корӧ вичмӧдны сьӧм, медым вештыны Луздор районса Коржинскӧй посёлок дорын Лойма ю вомӧн понтоннӧй пос серти аварийнӧй да дзоньтасян уджъяс нуӧдігӧн вӧчӧм рӧскодсӧ.

“Воркута карын сьӧкыд атлетика да пауэрлифтинг серти федерация” меставывса ӧтйӧза спорт организация босьтӧма кӧртымӧ карса администрациялысь пӧдвалса жыр да котыртӧма сэні спорт объект. Проект серти татшӧм залӧн мынтысьтӧг вермӧ вӧдитчыны социальнӧя дорйытӧм категория граждана. Вӧлі вӧчӧма ремонт, видзӧма 10 миллион шайт мында ас сьӧм, но ведомствокостса комиссиялӧн помшуӧм серти восьтыны сійӧс оз вермыны.

Сыкӧд йитӧдын, мый Россия Федерацияса Оланподув ёрдлӧн шуӧм серти канму власьт органъяслӧн зданиеӧ пыранінсянь 50 метра ылнаын меститчысь инъясын собраниеяс, митингъяс, шествиеяс да демонстрацияяс нуӧдны ставӧс ӧлӧдӧмыс инӧдлы оз лӧсяв, “Апология протеста” юридическӧй служба корӧ пыртны вежсьӧмъяс республикаса оланпастэчасӧ.

Россияса медицина ассоциация ыстіс дзоньвидзалун видзан юкӧнын серпас йылысь восьса письмӧ. Тайӧ юкӧнсӧ оптимизируйтӧм бӧрын чиніс отсӧг босьтны позянлуныс, содіс рӧскодыс да йӧзыс таӧн абу дӧвӧльӧсь. Ассоциация вӧзйӧ Россия Федерацияса Президент бердын котыртны Йӧзлысь дзоньвидзалун видзӧм серти Национальнӧй Сӧвет да корӧ сетны та вӧсна гӧлӧс.

Сыктывкарса Мыртыю посёлокын олысьяс, кодъяс стрӧитісны олан керкаяссӧ киссьӧм олан жыръясын олӧмысь босьтӧм компенсация вылӧ, шыӧдчисны водзджык босьтӧм да асэмбуралӧм му участокъяссӧ, кӧні найӧ кыпӧдісны олан керкаясныссӧ, мырддьӧм серти юалӧмӧн.

Сыктывкарса Вӧрзаводын олысьяс корӧны пыртны “Вӧрзавод микрорайонын торъя керкаяссӧ биаруӧн могмӧдӧм” объектлысь проектно-сметнӧй документациясӧ 2020-2021 вояс вылӧ адреснӧй инвестиция уджтасӧ.

“Солнечная поляна” коми дінмуса патриотическӧй ӧтйӧза организация корӧ Сыктывкарса Кӧджпом да ДАВ-3 местаясын гортса овмӧс кутысьяслысь участокъяссӧ биаруӧн могмӧдӧм вылӧ техническӧй условиеяс сетӧмын да та серти сэні уджъяс нуӧдӧмсӧ синхронизируйтӧмын отсӧг (объектъяссӧ пыртӧма 2020-2021 вояс вылӧ Адреснӧй инвестиция уджтасӧ).

Сыктывкарса Ягкар микрорайонын олысьяс корӧны отсавны му участокъяс кадастрӧвӧй учётӧ босьтӧмсӧ котыртӧмын, мынтысьтӧг вӧдитчан сёрнитчӧмъяс кырымалӧмын, канму экспертиза нуӧдӧмын да мукӧдторйын, медым пыртны му участокъяссӧ 2020 во вылӧ Биаруӧн могмӧдан адреснӧй инвестиция уджтасӧ.

Княжпогост районса Пӧлӧвник грездын олысьяс корӧны отсӧг сы могысь, медым “Транснефть-Север” да “ГазпромТрансгазУхта” организацияяс ӧдйӧджык сӧгласуйтісны электричество везъяс дорӧ йитчӧм серти проектъяссӧ.

Кулӧмдін районысь олысьяс корӧны лӧсьӧдны Сыктывкаркӧд транспортӧн коставлытӧм йитӧдсӧ, сы вӧсна мый 2019 вося вӧльгым тӧлысь 1 лунсянь чиніс автобусъяслӧн рейс лыдыс, а Пенсия фондлӧн органъяс оз мынтыны таксиын да мукӧд перевозчикӧн сетӧм билетъяссӧ.

Каменск-Уральскӧй карын шойнаяссӧ инвентаризуйтӧм могысь цифруйтӧмаӧсь став погостсӧ да лӧсьӧдӧмаӧсь сайт, кытысь позьӧ аддзыны дзик быд гу. Такӧд йитӧдын Челябинск обласьтын олысь юксьӧ опытнас да вӧзйӧ вӧдитчыны сыӧн республикаын татшӧм уджсӧ котыртігӧн.

Мыж вештан колонияын мыж вештысь вермытӧм морт юасьӧ, мыйла вермытӧмлун серти сылӧн пенсияысь косӧдӧны сьӧмсӧ.

Москва обласьтын олысьяс ӧтувъя шыӧдчӧмын гижӧны сы йылысь, мый оз позь быд ногӧн мырдӧн тшӧктыны гражданалы вӧдитчыны электроннӧй идентификаторъясӧн, аспасъяс чукӧртан, обработайтан да на серти учёт нуӧдан автоматизируйтӧм средствоясӧн, да корӧны, медым эз увтыртны найӧс, кодъяс ӧткажитчисны электроннӧй идентификацияысь.

Республикаса олысьяс сідзжӧ зіля пырӧдчӧны оланін да коммунальнӧй овмӧсын мытшӧдъяс разьӧмӧ: корӧны выль пӧв видлавны чорыд коммунальнӧй шыбласъяс нуӧмысь мынтысьӧм серти нормаяссӧ; гӧгӧрвоӧдны, лӧсялӧ-ӧ оланпаслы сійӧ, мый ӧти гражданинлы сэк, кор сылӧн эм некымын олан жыр, кӧні сійӧ оз ов, колӧ кыкысь мынтысьны чорыд коммунальнӧй шыбласъяс нуӧмысь. Найӧ юӧртӧны сы йылысь, мый веськӧдлысь компания оз сет позянлун уна патераа керкаясын олысьяслы видзӧдлыны шоныд сетӧмсӧ арталан счётчикъяс серти техническӧй документациясӧ да видзӧдлыны счётчикъяссӧ сы серти, лӧсялӧны-ӧ счётчикъяс сувтӧдӧм серти уджъясыс оланпастэчасӧн урчитӧм ӧтув шоныд сетан система выль ног лӧсьӧдан корӧмъяслы. Сідзжӧ вӧзйӧны видзӧдлыны, эм-ӧ позянлун выль пӧв переработайтны лӧп-ёгсӧ (шуам, примитны стеклотара). Йӧзыс юасьӧны, кыдзи позьӧ “КТК” акционер котырлысь бергӧдны шоныд сетӧмысь унджык мынтӧм сьӧмсӧ сы вӧсна, мый 5 во сайын пуктӧма шоныд сетӧмсӧ арталан прибор, да сідз водзӧ.

Водзмӧстчысь гражданаӧс майшӧдлӧ карса инфраструктуралӧн серпасыс. Найӧ тӧдчӧдӧны, мый колӧ дзоньтавны Сыктывкарын Ылыс улича кузя лёк туйсӧ, Социальнӧй уличкост да Д. Каликова улич юкӧн кузя тротуаръяссӧ, стрӧитны Сыктывкарса Пожӧма эрд микрорайонлӧн 1 да 2 визьын, Михайловскӧй уличаын 1-сянь 4-ӧд визьӧдз югзьӧдӧмӧн туйяс, а сідзжӧ бурмӧдны-мичмӧдны Сыктывкарса Турбаза места (дзоньтавны туйяссӧ, косявны-разьны киссьӧм керкаяссӧ; стрӧитны челядьлы площадкаяс, карусельяс). Граждана сідзжӧ корӧны Сыктывкарса Пожӧма эрд микрорайонын тӧвнас коставлытӧг весавны лымсӧ. 

Водзӧ воӧны письмӧяс, кӧні корӧны отсавны сьӧмӧн: Войнаса, уджвывса, вооружённӧй вынъясса да инӧд видзан органъясса ветеранъяслӧн (пенсионеръяслӧн) Коми республиканскӧй сӧвет корӧ ньӧбны Печора карын олысь Айму вӧсна Ыджыд тышын участвуйтысьлы холодильник; Вермытӧм челядьӧс быдтысь бать-мамлӧн да ментальнӧй да мукӧд торксьӧма 18 арӧсысь ыджыдджык вермытӧмъяслӧн, кодъяслысь интересъяссӧ колӧ петкӧдлыны, ставроссияса организация корӧ отсавны Коми Республикаса Юралысьлӧн Выльвося ёлка вылӧ билетъясӧн, вермытӧм челядьӧс Ухта – Сыктывкар – Ухта маршрут кузя новлӧдлӧм могысь транспортӧн да Сыктывкарын овмӧдӧмӧн; “Мемориал” краснозатонса котыр посёлокса реабилитируйтӧм олӧма йӧзлы Политическӧй репрессия улӧ веськалӧмъясӧс казьтылан лун нуӧдӧмкӧд йитӧдын корӧ пырӧдчыны мероприятиеӧ да отсавны сьӧмӧн; “Ми – СССР‑ысь” клуб корӧ 2020 воын выльвося ёлка нуӧдӧм вылӧ юмов козинъяс; Краснозатонскӧй посёлокса “Волна” культура керка корӧ отсӧг Вермытӧмъяслӧн войтыркостса лунлы сиӧм рыт котыртӧмын, а сідзжӧ пикӧ воӧм бать-мамлӧн челядьлы юмов козинъяс лӧсьӧдӧмын; “Коми Республикаса уна челядя семьяяслӧн ассоциация” дінмуса ӧтйӧза организациялӧн правление корӧ вичмӧдны уна челядя семьяясысь челядьлы выльвося козинъяс да мукӧд.

Каналан Сӧветӧн Веськӧдлысь Н.Б. Дорофеева сетіс тшӧктӧмъяс   54 гижӧда шыӧдчӧм серти, Каналан Сӧветӧн Веськӧдлысьӧс вежысь В.В. Жиделева – 3.

Оланпастэчас да меставывса асвеськӧдлӧм комитет видлаліс 9 шыӧдчӧм, на пиысь 7 – Каналан Сӧветса юрнуӧдысьяслӧн тшӧктӧм серти; социальнӧй политика комитет – 17 шыӧдчӧм, на пиысь 14 – тшӧктӧм серти; сьӧмкуд, вот да экономическӧй политика комитет – 7 шыӧдчӧм, ставсӧ – тшӧктӧм серти; вӧр-ва озырлун, вӧр-ваӧн вӧдитчӧм да экология комитет – 9 шыӧдчӧм, на пиысь 7 – Каналан Сӧветса юрнуӧдысьяслӧн тшӧктӧм серти; оланін да коммунальнӧй овмӧс юалӧмъяс серти пыр уджалысь комиссия – 15 шыӧдчӧм.

Каналан Сӧветса Аппаратӧн юрнуӧдысь А.В Патрушев видлаліс 3 шыӧдчӧм, на пиысь 2 – Каналан Сӧветса юрнуӧдысьяслӧн тшӧктӧм серти.

Пыдісянь видлалӧм могысь 35 гижӧда шыӧдчӧм ыстісны Коми Республикаса олӧмӧ пӧртысь власьт органъясӧ, Коми Республикаса прокуратураӧ, республикалӧн муниципальнӧй районъясса да кар кытшъясса муниципальнӧй юкӧнъяслӧн администрацияясса чина йӧзлы.

Индӧм кадколастӧ Каналан Сӧветӧ воӧм шыӧдчӧмъясын шыӧдчысьяс, вылынджык индӧмаяс кындзи, тӧдчӧдісны татшӧм юалӧмъяс:

Кӧрткерӧс районса Мордін сиктын сотчӧм врачебнӧй амбулатория пыдди выль здание стрӧитӧм;

лётчикъяслы, кодъяс петісны пенсия вылӧ да найӧ вермытӧмӧсь, быд во санаторийӧ бурдӧдчӧм вылӧ путёвкаяс сетӧм;

Сыктывкарысь 1 группаа вермытӧмлы Киров карын бурдӧдчӧм вылӧ квота дорӧ содтӧд реабилитация босьтӧмын отсӧг сетӧм;

чек воштігӧн ас тшӧт весьтӧ ньӧбӧм лекарствояс тӧварнӧй накладнӧй серти мынтӧм;

мортлы, кодлы сетӧма “Уджвывса ветеран” ним, 2012 восянь 2018 воӧдз кадколастысь ӧтчыдысь мынтӧмсӧ мынтӧм, кутшӧмӧс сійӧ эз босьтлы подулавтӧм помкаяс вӧсна;

гражданалы, кодъяслы сетӧма “Коми Республикаса почёта уджалысь” ним, пенсия дорӧ 5-7 сюрс шайт мында доплата пыртӧм;

уджалысь пенсионеръяслы, кодъяслы сетӧма быд сикас отрасльын “Коми Республикаса нимӧдана уджалысь” ним, мынтӧмъяс йылысь положениеӧ вежсьӧмъяс пыртӧм;

туй отрасльса ветеранлы “Айму водзын заслугаясысь” орден сетӧм;

йӧзлы, кодъяс чужисны 1928 вося 06.22 лунсянь 1945 вося 09.03 лунӧдз кадколастӧ (“войнаса челядьлы”), дзоньталӧм вылӧ, оланінысь, оланінысь да коммунальнӧй услугаясысь мынтысьӧм вылӧ социальнӧй отсӧгсӧ компенсацияӧн сетӧм;

Азербайджанскӧй АССР-ын, Армянскӧй АССР-ын, Нагорно-Карабахскӧй АССР-ын ӧтйӧза пӧрадок да безопасносьт могмӧдӧм серти могъяс олӧмӧ пӧртысь военнослужащӧйясӧс боевӧй тышъясса ветеранъяс лыдӧ пыртӧм йылысь оланпас бала ошкӧм;

2 группаа вермытӧм нывлы, коді челядьдырсянь висьӧ ДЦП-ӧн, коді олӧ Изьва районса грездын благоустроиттӧм оланінын, Сыктывкарын оланін ньӧбӧм вылӧ социальнӧй мынтӧм босьтӧм;

Сыктывкарын олысь уна челядя семьяӧн му участок босьтӧм;

Сыктывкарлысь мудоръяссӧ Сыктывдін районса Выльгорт сиктлань да Эжва районлань паськӧдӧм;

межевание нуӧдӧм вылӧ донъяс чинтӧм;

ретрокарта лӧсьӧдӧм могысь Мылдін районса тупкӧм Шежимдікост посёлоклысь координатъяссӧ корсьӧм;

“Гӧрд Знамя” газет лэдзӧм;

велӧдан организацияяслы оборудование ньӧбӧмын отсалӧм (Сыктывкарса 30 №-а шӧр школаын коми кыв кабинетӧ стендъяс да Челядьӧс компенсируйтана 98 №-а видзанінын син бурмӧдан кабинетӧ оборудование);

велӧдан учреждениеын эвакуационнӧй петанін тыртӧм;

Усинск карын депутатъяслы бӧрйысьысьяскӧд аддзысьлӧм вылӧ жыр сетӧм;

социальнӧя дорйытӧм категория гражданалы спортзал восьтӧмын отсалӧмысь “Воркута карын сьӧкыд атлетика да пауэрлифтинг серти федерация” меставывса ӧтйӧза спорт организацияӧн депутат Г.Ф. Горбачевӧс аттьӧалӧм.

телевизионнӧй канал пыр Каналан Сӧветлысь заседаниеяссӧ транслируйтӧм;

мукӧд.

